
Маънавий меросимизнинг таркибий қисми бўлмиш тасаввуф 

таълимотининг турли йўналишларига оид қўлёзмаларни жиддий тадқиқ этиш 

ва улар мазмунидан бугунги авлодлар учун  ибратли хулосалар чиқариш 

муҳимдир. Ушбу йўналишлардан бири тасаввуф намояндалари ҳаёти ва 

фаолияти  ҳақида турли ибратли нақллар ҳамда ривоятларни, миллий 

маънавиятимиз  такомилидаги ўрни ва мавқеини  ўрганиш  бугунги кунда 

алоҳида аҳамият касб этади.  Шу боис Шарқнинг ҳурфикрли 

мутафаккирлари, чиштия сўфийлик таълимотига ўз ҳиссаларини қўшиб 

келган буюк вакиллари шайх Низомиддин Авлиё ва Амир Хусрав 

Деҳлавийларнинг ҳаёти, фаолияти, тасаввуфий қарашлари билан халқ руҳига 

кириб борган, қолаверса, уларнинг ижтимоий-ахлоқий қарашларида туб 

ўзгаришлар ясаган илмий-амалий ишлари таҳлил этилди.   

Тасаввуфнинг асосий ғояси ҳам инсон ва унинг маънавий камолотини 

юксалтиришдан иборатдир. Тасаввуф таълимотида “инсонни комил” ёки 

“комил инсон” тушунчаси билан ифодаланади. 

“Комил инсон – атрофида бутун борлиқ олами айланаётган бир қутбдир: 

Қиёматга қадар энг улуғ валий ҳам у”. [2.Б. 140] 

 Демак инсон фаолияти давомида эзгулик ва комилликка интилиб 

яшаши оқибатида комил инсон ёхуд авлиёлик даражасига эришиб боради. 

Бир сўз билан айтганда, авлиё дегани бу – комил инсондир.  

Авлиёлар, аввало, уларнинг эътиқодлари ва муҳаббатлари билан 

бошқалардан ажралиб турганлар. Улар ёшликданоқ илм ўқишга, Аллоҳни 

танишга динни тўғри тушунишига жидду жаҳд қилишган. Ўқиган ва билган 

ҳар бир нарсасига қаттиқ амал қилишган. Энг муҳими, илм билан бақамти 

одоб-ахлоққа эътибор беришган, ўгитларида ота-она ва устозларнинг 

дуосини олишни бот-бот таъкидлаганлар. [3.Б. 104] 

Шарқ оламида яшаб ижод етган буюк аллома ва мутафаккирларнинг 

илмий меросини чуқур муҳокама қилиш ва англаш, уларнинг замонавий 

цивилизация тарихида тутган ўрни ва ролига баҳо бериш ҳамда Шарқнинг 

улуғ алломалари томонидан амалга оширилган ахлоқий ва тарбиявий 

ишларининг замонавий илм-фан ва тараққиёт учун нақадар долзарб ва 

аҳамиятли эканини очиб бериш мақсадга мувофиқ. Сўфийлар Аллоҳ 

таолонинг назари тушган тоифаси бўлганлиги учун “мусулмонларнинг 

сайланган”лари деб қаралсалар, авлиёлар эса Аллоҳнинг “дўстлари” 

бўлганликлари учун “сўфийларнинг сайланган”лари деб ҳисобланадилар. 

[4.Б. 101] Шайх Муҳаммад Амин ал-Курдийнинг фикрича, тасаввуф 

таълимотида соликлар машойих ёки авлиёни кўрмоқликдан кўра, маънавий, 

руҳий фойдани уларнинг ҳаёти, ахлоқий сифатлари ва қилган амаллари 

тўғрисида ўрганиб билиб оладилар. У тасаввуфга доир асарларни ўқиш 

инсонни ахлоқий ва маънавий жиҳатдан тарбиялайди, деб ҳисоблайди.  

Муҳаммад Ҳабибнинг ёзишича, шайх Низомиддин Авлиё 1236 йил 

туғилган. Ҳозирги Уттар Прадеш штати ҳудудидаги Бадаун номли жойда 

дунёга келган. [4.Б. 221] Деҳли турклар томонидан босиб олингунига қадар 

Бадаун мусулмонлар маркази эди. Бу ерга Ўрта Осиё, Ҳуросон ва Гурадан 

кўп сонли кўчманчилар кўчиб келишган. Жумладан, Низомиддиннинг бобоси 

Бухородан Ҳиндистонга кўчиб келган. Отаси вафотидан сўнг Деҳлига келиб 

яшай бошлаган. Шайх Хожа Сайид Муҳаммад Низомиддин Авлиё Ажмирлик 

Хожа Муҳйиддин Чиштий ҳазратларининг тўртинчи руҳий вориси бўлиш 

билан бирга мамлакатдаги чиштия тариқатининг ҳам давомчиси эди. Ҳазрати 

Бобо Фаридуддин Ганжи шакар вафотидан сўнг, Ҳазрати Хожа Низомиддин 

Авлиё Ҳиндистоннинг тўртинчи “Сажжаданашин” яъни энг юксак маънавият 

раҳбари сифатида унинг ўрнини эгаллади.  

Ҳасан Деҳлавий “Фаваид ал фуад” асарида келтиришича, Низомиддин 

шайхнинг маслаҳатларига қулоқ тутиб ҳаётини дин йўлида риёзатга, 

зоҳидликка, тарки дунёчиликка бағишлашга қарор қилди ва келажакда 

“Аллоҳнинг дўсти”, “Авлиё” деган номлар билан бутун Ҳиндистонга машҳур 

бўлди.  Шу ўринда авлиёлар ҳақида Қуръони каримда шундай дейилган: 

“Огоҳ бўлингизким албатта Аллоҳнинг дўстларига бирон хавф йўқдир ва 

улар ғамгин бўлмайдилар. Улар иймон келтирган ва тақволи бўлганлардир. 

Уларга ҳаёти дунёда ҳам, охиратда ҳам хушхабар бордир”. [5.Б. 62] 

Инсонга хизмат қилиш, унинг оғирини енгил, мушкулини осон этиш 

ғояси аслида барча тасаввуф тариқатларининг квитэссенцияси, яъни маъно-

мантиғи ҳисобланади. Шу нуқтаи назардан чиштия тариқати вакили, Шайх 

Низомиддин Авлиё наздида: “Тангри томон бошловчи йўллар жуда кўп, 

бамисоли қум зарраларидек, аммо уларнинг бирортаси ҳам инсон юрагига 

қувонч баҳш этишдан зиёда эмас”. [7.Б. 154] Ҳазрати Низомиддин Авлиё 

чиштия тариқати вакили сифатидаги хислатлари Исломнинг асосий 

таълимотлари ва сўфийлик тамойиллари асосида қурилган бўлиб, улар 

ҳақиқий диний маънода тинчликни англатади.  Унинг шахсияти ва ёрқин 

феъл-атвори шу қадар ҳукмрон эдики, ҳатто ҳеч ким уларнинг магнит 

тортишига дош беролмади. Унинг мазлум инсониятга бўлган буюк 

муҳаббати, ҳамдардлиги ҳам бирдек бетакрор ва мислсиз эди. Шунингдек 

https://www.sufiwiki.com/Moinuddin_Chishti
https://www.sufiwiki.com/index.php?title=Chishti&action=edit&redlink=1
https://www.sufiwiki.com/Fariduddin_Ganjshakar
https://www.sufiwiki.com/Fariduddin_Ganjshakar

алломанинг дунёқарашини ифода этувчи яна бир муҳим омил, бу унинг 

сермаъно ирфоний ҳикматлари, ўгит, ибораларидир: Низомиддин Авлиё 

Чиштия тариқатидаги: “Аллоҳга муҳаббат ва садоқат, ахлоқий фазилатларни 

тарбиялаш ва инсониятга фидокорона хизмат қилиш” таълимотларини 

шогирдларига тушунтирди ва уларни ҳам шу йўлда сафарбар этди. [8.Б. 15] 

Хулоса ўрнида айтиш мумкинки, чиштия тариқатнинг аҳамиятли томони 

ҳам шундаки, унда кўпроқ жамият ҳаётида иштирок этувчи инсонларга 

аҳлоқий ва ижтимоий муносабатларда кўпроқ тарбия масаласига эътибор 

қаратганлигидадир. Қолаверса мазкур тариқатда тамаки ва наркотик 

моддаларни истеъмол қилиш ҳамда алкогол ичимликлар ичишнинг 

таъқиқланганлиги ҳам фикримизнинг исботидир. Сирасини айтганда, инсон-

жамият-давлат муносабатлари масаласида инсоннинг ўз “мен”ини 

шакллантиришида, инсонпарварлик туйғуларини тараққий этишида ва озод 

бўлиб, яъни маънавий ва аҳлоқий зарар келтирадиган шубҳалардан 

сақланиш, ички ҳиссиёт ва кечинмалари билан эса Аллоҳга эътиқод, сиғиниш 

ҳамда инсонпарварлик тарзида намоён бўлишидадир.  

